    
Բացման խոսք
ՀՀ տնտեսական զարգացման և ներդրումների նախարարի

Հարգելի՛ տիկնայք և պարոնայք, 
Համաժողովի հարգարժա՛ն հյուրեր, 
Նախ և առաջ, թույլ տվեք ՀՀ տնտեսական զարգացման և ներդրումների նախարարության և անձամբ իմ անունից ողջունել գործարար համաժողովին ներկաներին։ Մեր իրանցի գործընկերներին Հայաստանում հյուընկալելը անչափ հաճելի է մեզ համար:
ՈՒրախալի է, որ նման ձևաչափով միջոցառումները արդեն դարձել են բարի ավանդույթ, և ես հույս ունեմ, որ արդյունքում մենք կկարողանանք կիսվել նաև մեր ընդհանուր հաջողության նոր  պատմություններով։
Նախորդ համաժողովների ընթացքում բազմիցս խոսվել է Հայաստանի գործարար և ներդրումային առավելությունների մասին։ Ավելորդ չեմ համարում ևս մեկ անգամ շեշտել, որ Հայաստանում իրանական ներդրումները լիովին պաշտպանված են, գործարարների համար ստեղծված են բարենպաստ, ոչ խտրական պայմաններ, ներդրողները կարող են օգտվել Հայաստանի ներդրումային միջավայրի բոլոր առավելություններից։
Այդպիսի առավելություններից է արտասահմանյան խոշոր շուկաների հասանելիությունը, որը հնարավոր է դարձել Հայատանի բազմավեկտոր արտաքին տնտեսական քաղաքականության շնորհիվ։
Հայաստանն ունի ազատ առևտրի համաձայնագրեր գրեթե բոլոր ԱՊՀ երկրների հետ: Իսկ ԵԱՏՄ-ին անդամակցությունը հայաստանյան տնտեսվարողներին և ներդրողներին հնարավորություն է տալիս անարգել մուտք գործելու 170 միլիոնանոց միասնական շուկա, օգտվել ԵԱՏՄ-ից հումքի անմաքս ներմուծման և 3-րդ երկրներից հարյուրավոր ապրանքատեսակների համար ներմուծման արտոնություններից: Հայաստանի ինտեգրումը Եվրասիական տնտեսական միությանը նոր հեռանկարներ է բացում նաև այն իրանական ներդրողների համար, որոնք մտադիր են դուրս գալ ԵՏՄ միասնական շուկա ` հնարավորություն ստանալով դա անել ավելի դյուրացված կարգով՝ օգտվելով Հայաստանի տնտեսական տարածքից:
Իրանցի գործարարներին անշուշտ կհետաքրքրի և կշահագրգռի նաև այն, որ Հայաստանն օգտվում է ԵՄ հետ արտոնյալ առևտրի GSP+, ԱՄՆ, Կանադայի, Ճապոնիայի, Շվեյցարիայի, Նորվեգիայի հետ` GSP ռեժիմներից: Այս տեսանկյունից ևս Հայաստանը կարող է լինել հեռանկարային և փոխշահավետ համագործակցության հանգույց: 
Համագործակցության նոր հարթակ կարող են դառնալ Հայաստանում ինչպես արդեն իսկ գործող ազատ տնտեսական գոտիները, այնպես էլ Հայաստանի Սյունիքի մարզում` Իրանի հետ սահմանակից տարածքում, նախատեսվող ազատ տնտեսական գոտին: Իմ գործընկերները համաժողովի ընթացքում առավել մանրամասն կներկայացնեն թե՛ ազատ տնտեսական գոտու հեռանկաները, և թե՛ Հայաստանի ներդրումային միջավայրը։
Վերոհիշյալը նշանակում է, որ իրանական գործարար համայնքը Հայաստանը կարող է դիտարկել որպես գործունեության տարածաշրջանային կենտրոն: Այս համատեքստում առավել կարևորում եմ համաժողովի շրջանակներում մեր երկրների գործարարների միջև երկկողմ հանդիպումները: Լիահույս եմ, որ դրանց արդյունքում կձևավորվեն կայուն առևտրատնտեսական կապեր և կիրականացվեն փոխշահավետ ծրագրեր:
Երկուստեք կարևորելով Հայաստան-Իրան տնտեսական համագործակցության զարգացումը և դրա շարունակական ընդլայնումը` հրավիրում ենք իրանական ընկերություններին ներդրումներ կատարելու Հայաստանում` Ձեզ հետաքրքրող բոլոր ոլորտներում: Վստահեցնում եմ ձեզ, որ յուրաքանչյուր ներդրումային ծրագրին պատրաստ ենք ցուցաբերել առանձնահատուկ` «ներդրողների կարիքների վրա հիմնված» մոտեցում: 
Համոզված եմ, որ այս համաժողովն իր ներդրումը կունենա հայ-իրանական համագործակցության խրախուսման և զարգացման գործում` նպաստելով փոխշահավետ գործարար կապերի հաստատմանը և համագործակցության նոր ոլորտների բացահայտմանը և ուղենշմանը:
[bookmark: _GoBack]Եզրափակելով խոսքս, կրկին ողջունելում եմ մեր իրանական գործընկերներին և բոլորիս մաղթելով արդյունավետ աշխատանք: 

